
Tölvuleikir:  Þekkjum veröld barnanna okkar.
Væntanlega rata tölvuleikir í jólapakka margra íslenskra barna um þessi jól.  Foreldrar, systkini, frænkur og frændur, afar og ömmur koma í verslanir sem selja tölvuleiki og biðja um hina og þessa leiki sem börnin hafa sett á óskalista sína. 
Tölvuleikir eru hluti af tölvu- og tækniheimi nútímans og mjög oft eru fyrstu kynni barna af tölvum í gegn um tölvuleiki sem margir eru skemmtileg og góð afþreying.  Úrval tölvuleikja er fjölbreytt og þeir eru til fyrir alla aldurshópa.  En þetta er veröld sem margir foreldrar þekkja lítið og því er oft vandasamt að velja leiki sem gefa á börnum.  Þegar velja á leiki eru aldursflokka- og innihaldsmerkingar PEGI góður leiðarvísir.  Langflestir leikir sem seldir eru hér á landi bera þessar merkingar og í verslunum með tölvuleiki eiga að hanga uppi plaköt með útskýringum á PEGI merkingunum.  

SAFT, vakningarverkefni á vegum Heimilis og skóla – landssamtaka foreldra um jákvæða og örugga tölvu- og netnotkun barna og unglinga gaf  í lok nóvember út bækling fyrir foreldra um tölvuleiki.  Þennan bækling, “Fyrir hvern er tölvuleikurinn?”ættu flestir foreldrar barna á grunnskólaaldri að  hafa fengið í hendur því honum var dreift með aðstoð grunnskólanna í landinu. Bæklingurinn var gefinn út í samvinnu við SMÁÍS (Samtök myndrétthafa á Íslandi) og með stuðningi frá Microsoft.  Í honum er að finna myndir og skýringar á aldursflokka- og innihaldsmerkingum PEGI .  Þeir sem ekki hafa séð bæklinginn geta kynnt sér hann og merkingar PEGI á vefsíðu SAFT verkefnisins, www.saft.is.  Í bæklingnum er einnig að finna ýmsar niðurstöður úr rannsókn á notkun tölvuleikja meðal íslenskra barna á aldrinum 9 – 16 ára sem gerð var í haust.  Þar kemur m.a. fram að margir foreldrar þekkja lítið eða ekkert til þeirra tölvuleikja sem börn þeirra spila. 

Á óskalista sína setja börnin gjarnan þá leiki sem þau eru að ræða um sín á milli eða sjá í auglýsingum eða annarri umfjöllun í fjölmiðlum.  Eflaust hafa sum þeirra  beðið um nýjustu útgáfuna af einhverjum þeirra ofbeldisleikja sem hafa fengið afar jákvæða dóma hjá þeim sem fjalla um tölvuleiki á netsíðum og í fjölmiðlum. Því miður vantar mikið á að þeir sem fjalla um og gagnrýna tölvuleiki láti það fylgja með fyrir hvaða aldur leikurinn er ætlaður og hvort hann yfirleitt hentar börnum.  Það ætti að vera sjálfsagður hlutur í allri umfjöllun um tölvuleiki að láta slíkar upplýsingar fylgja því ekki eru allir sem lesa eða sjá gagnrýnina innvígðir í heim tölvuleikjanna. 
Það er mikilvægt að foreldrar og aðrir forráðamenn kynni sér þá leiki sem barnið fær upp úr jólapakkanum og séu vakandi fyrir því að leikirnir hæfi þroska barnsins. Leikur á að vera skemmtilegur en á ekki að vekja ótta né fylla óþroskaðan barnshuga af ofbeldi eða öðru efni sem getur vakið vanlíðan eða komið inn ranghugmyndum.  Það er ekki skemmtileg tilhugsun að barn fari inn til sín á aðfangadagskvöld eða jóladag til að vera gerandinn í  sýndarveröld blóðugs ofbeldis og ótta. 
Okkur foreldrum þykir sjálfsagt að kynna okkur skóla, íþróttaþátttöku og tómstundir barna okkar.  Við viljum líka vita hverjir vinir þeirra eru.  Veröld tölvuleikjanna er stór þáttur í lífi margra barna og það er því  nauðsynlegt fyrir okkur að kynna okkur þennan þátt í lífi þeirra ekki síður en annað það sem börnin okkar eru að fást við. Kannski ættum við að nota dálítinn tíma um þessi jól til að vera með börnunum okkar í tölvunni, kynnast leikjum þeirra og læra inn á veröld tölvuleikjanna í leiðinni. 
Gleðileg jól 

Höfundur er verkefnisstjóri SAFT hjá Heimili og skóla.  SAFT er vakningarverkefni um jákvæða og örugga tölvu- og netnotkun barna og unglinga.
